
Athugasemdir við breytingar á aðalskipulagi Dalabyggðar 2004-2016 

Sveitarstjórn Dalabyggðar auglýsti 7. desember sl. skipulags- og matslýsingu að breytingu á 

aðalskipulagi Dalabyggðar 2004-2016. Sett er fram sameiginleg skipulags- og matslýsing fyrir sjö 

breytingar á aðalskipulagi Dalabyggðar samkvæmt 1. mgr. 30. gr. skipulagslaga nr. 123/2010 og óskað 

er eftir athugasemdum eða ábendingum til 5. febrúar. 

Samkvæmt skipulagslögum (1. mgr. 30. gr. skipulagslaga nr. 123/2010) og skipulagsreglugerð (gr. 

4.2.2. nr. 90/2013) er um að ræða lýsingu á skipulagsverkefni og matslýsingu þar sem fram kemur 

hvaða áherslur sveitarstjórn hafi við aðalskipulagsgerð þegar sú vinna hefst. Hér er um er að ræða 

breytingar á núgildandi aðalskipulagi Dalabyggðar 2004-2016 og því ekki um að ræða formlegt 

umsagnaferli skv. Skipulagslögum. Fagnar Landvernd því að hægt sé að koma á framfæri 

athugasemdum á fyrri stigum, en beinir því til sveitarfélagsins að útskýra ferlið um leið og auglýst er 

eftir athugasemdum, svo það valdi síður misskilningi. 

Landvernd telur þær upplýsingar sem settar eru fram í skipulags- og matslýsingu um sjö breytingar á 

aðalskipulagi ekki vera fullnægjandi til að meta áhrif þeirra á umhverfi og náttúrufar að svo stöddu. 

Lýsingar eru gloppóttar, kort vantar eða eru ónákvæm og sýna t.d. ekki verndarsvæði eða gefa yfirlit 

yfir skipulagssvæðið. Landvernd vekur athygli á 4.2.3. gr skipulagsreglugerðar nr. 90/2013 þar sem 

fram kemur hvaða þáttum skuli gerð grein fyrir í lýsingunni.  

Landvernd vill koma á framfæri eftirfarandi athugasemdum og ábendingum við þrjár breytingar af sjö 

í skipulags- og matslýsingu Dalabyggðar: 

Nýtt efnistökusvæði í landi Hvítadals í Hvolsdal 

Ráðgert er að opna nýja námu í áreyrum Húsár vegna breikkunar og endurbóta á Vestfjarðarvegi (60-

09) um Hvolsdal á milli Fremri-Brekku og Skriðulands.  Heildar efnisþörf vegna vegaframkvæmda er 

97.300 m3 og áætlað að 20.000 m3 efnis verði unnir úr áreyrum Húsár. Þetta er einungis 1/5 af heildar 

efnisþörf og ekki er gerð grein fyrir öðrum efnistökusvæðum vegna framkvæmda við Vestfjarðarveg. 

Ekki er gefin upp nákvæm staðsetning eða flatarmál efnistökusvæðis og ekki kemur fram hversu mikið 

magn af efni er núna til staðar í áreyrum við Húsá. Erfitt er að segja til um áhrif efnistökunnar á 

umhverfið við áreyrar Húsár en ef ekki er um ræða sjálfbært efnisnám munu þær raskast. Þekkt er að 

lífríki áa getur orðið fyrir skaða og árfarvegir geta breytt rofhætti sínum við mikið efnisnám.  

Samkvæmt drögum að svæðisskipulag Dalabyggðar, Reykhólahrepps og Strandabyggðar frá því í júlí 

2017 (http://www.reykholar.is/stjornsysla/utgefid_efni/skra/1767/.) er kort á bls. 23 sem sýnir svæði 

með verndargildi. Þar má sjá að Hvolsdalur og ráðgert efnistökusvæði við Húsá eru innan afmarkaðs 

vatnsverndarsvæðis. Landvernd telur að frekari upplýsingar um nýtt efnistökusvæði skorti í lýsingu og 

að meta þurfi umhverfisáhrif þess innan vatnsverndarsvæðis. 

Vindorkugarður við Hróðnýjarstaði 

Íslensk stjórnvöld hafa ekki sett fram stefnu um vindorkuvirkjanir. Í vetur hefur Landvernd unnið að 

stefnumótunar- og leiðbeiningariti um virkjun vindorku á Íslandi. Verið er að leggja lokahönd á ritið og 

mun það verða aðgengilegt á vef Landverndar í febrúar. Landvernd hvetur sveitarstjórn Dalabyggðar 

til að kynna sér þetta rit í tengslum við áætlanir um vindorkugarð innan sveitarfélagsins. Við 

staðsetningu vindorkugarðs þarf m.a. að huga vel að breytingum á ásýnd landslags. 

 

Stækkun byggðalínu 

Í skipulags- og matslýsingu Dalabyggðar stendur: „Til að renna styrkari stoð undir uppbyggingu í 

sveitarfélaginu telur sveitarfélagið að gera þurfi ráð fyrir að byggðarlínan í gegnum sveitarfélagið verði 

styrkt. […] Núverandi byggðarlína er í tveimur hlutum beggja vegna tengivirkis í Glerárskógum n.t.t. 

Geirdalslína 1 og Glerárskógalína með 132 kV spennu. Gert er ráð fyrir að línan verði styrkt og spenna 

hækkuð í 220 kV í gegnum sveitarfélagið.“  

Ekkert kort fylgir með þessari breytingartillögu, frekari upplýsingar vantar varðandi framkvæmdina t.d. 

hvort verið sé að ræða um endurbætur á núverandi byggðalínu, nýtt línustæði eða lagningu á 

jarðstreng eða hvort styrking byggðalínu sé í tengslum við fyrirhugaðan vindorkugarð.  

